
					Prawfddarllenwyd y dudalen hon


Felly mi leiciwn yn fy nghalon,

Gael mynd yn ŵr eglwysig, i wisgo dillad gleision;

Pe t'rawech chwi gyda fi am le da,

Mi fyddwn mewn bara purion.



Esg. Ni fuost ti erioed, un ffol ei ledpen,

O fewn i Cambridge na Rhydychen.



Rhys. Ni chadd y rhai fu yno fawr wellhad,

Ni waeth i ni'n gwlad ein hunen.



Esg. Nid a neb i'r cyfryw swydde,

Heb fod yno'n profi eu donie.



Rhys. Mae'n hawdd medru rheol ddynol ddysg,

Sy'n gyffredin ym mysg yr offeiriade,—



Flowlio a hela, a chware cardie,

Ymladd ceiliogod, a thrin merchede,

Darllen papur newydd, fel y byddan' nhw,

Ac yfed cwrw am y gore.



Mi fedra fyned trwy ddichellion,

'Rhyd plase gwŷr bonddigion;

Dyna'r fan lle ca'i'n ddi feth,

Mewn barieth fywolieth burion.



Mi gaf ddweyd fy helynt a welwyf wrth ffowlio,

Pa fodd y bydd y tenantied yn contreifio;

Pa'r un fo'n dda ei lun, a pha'r un fo'n ddi les,

Fel caffwyf mewn gwres fy nghroeso.



Lle bo denant cryf i'w ganfod,

Rhaid dweyd gellir codi ar hwnnw hylldod;

